
Ikompli mill-24 ta’ Lulju 2001.

IĊ-CHAIRPERSON (Onor. Helen D’Amato):  Nibda l-ewwelnett billi nirringrazzjakom talli għoġobkom terġgħu tilqgħu l-istedina tagħna biex inkomplu d-diskussjoni dwar is-suġġett tax-xjenza.  Matul il-laqgħa  meta konna ddiskutejna s-suġġett tax-xjenza fl-ambitu tal-kurrikulu minimu nazzjonali, kienu tkellmu Prof. Vella u Dr. Pace u matul dik il-laqgħa kienu ħarġu, biex ngħid hekk,  żewġ veduti  xi ftit differenti minn xulxin. Naħa tgħid li għandna nħallu l-option ta' physics, chemistry u biology bħala  suġġetti separati - għalkemm m'hijiex oppost għall-coordinated science - u n-naħa l-oħra tgħid li l-coordinated science għandu jagħti broad base biżżejjed biex ikun jista’ jitkompla fil-livell avvanzat.  Dakinhar konna qbilna li nħallu din il-kwestjoni timmatura iktar permezz tat-twaqqif ta’ focus group u anke billi jsiru aktar diskussjonijiet bejnietkom, u konna ftehemna biex nerġgħu niltaqgħu wara li jkunu saru d-diskussjonijiet bejnietkom.   Jekk taraw it-transcript ta’ dik is-seduta, taraw li apposta ma kontx tajt terminu ta’ żmien ħalli nilħqu nagħtu l-ħin kollu possibbli biex il-ħsieb jimmatura u tintlaħaq deċiżjoni  informata u matura kif inhu xieraq.  

Illum nixtieq nerġa’ nistieden lil Prof. Vella u din id-darba lis-Sur  Philip Bonanno,  koordinatur tal-focus group,  biex jingħaqdu magħna mal-mejda.  Nixtieq li s-Sur  Bonanno  jispjegalna  x’ġara mil-laqgħa  li kellna fis-sajf, jgħidilna  kif żviluppaw l-affarijiet u anke fejn intlaħaq qbil bejn iż-żewġ ideat  kontrastanti li kellna dakinhar.    Sur Bonanno.

IS-SUR PHILIP BONANNO (Coordinator, Focus Group on Coordinated Science):  Id-diskussjoni li kellna fuq din il-kwestjoni, hija diskussjoni li ssir f’kull pajjiż.  F’kull pajjiż hemm dawn iż-żewġ ħsebijiet,  biex ngħid hekk, differenti; min jissuġġerixxi suġġett integrat u min jippreferi s-sistema tas-suġġetti separati.  Waqt id-diskussjonijiet li kellna  rajna li bażikament hemm żewġ needs ta’ learners differenti u allura l-approach li trid tittieħed, trid tkun approach li takkomoda lit-tnejn.  U se  nagħti ftit informazzjoni u konsiderazzjonijiet li joħorġu minn rapporti dwar ix-xjenza li saru barra minn Malta.  Se  nitkellem fuq issues ta’ tagħlim.  Jiġifieri dak li se ngħid, ma japplikax biss għas-suġġett tax-xjenza imma għal kwalunkwe suġġett.  Jekk se nagħmlu xi tibdil fil-kurrikulu tax-xjenza, se nagħmluh  għaliex hemm bżonn nagħmlu tibdil fuq il-livell ta' kif isir it-tagħlim u  fuq il-livell ta’ tibdil tax-xjenza fiha nfisha.  

Mill-ħafna riċerka li saret, nafu li  l-istudenti għandhom ċerta reżistenza lejn il-mod ta' kif isir it-tagħlim  li twassal għal nuqqas ta’ interess mil-lat akkademiku.  Allura rridu naħsbu kif nagħmlu biex inkabbru l-motivazzjoni ta’ l-istudenti u hawnhekk mhux qed nirriferi biss speċifikament għax-xjenza, imma għal mod ta' tagħlim tas-suġġetti akkademiċi. 

Importanti wkoll huwa li t-tagħlim li jsir fl-iskejjel ikun jaqbel ma’ kif ix-xjenza  hija pprattikata barra.  Nafu li llum, il-media u l-pressure groups jinfluwenzaw ħafna u jgħallmu mhux biss lill-istudenti imma anke liċ-ċittadin, allura huwa importanti li ma noħolqux xjenza divorzjata mix-xjenza li qed tiġi pprattikata fis-soċjeta’.  

Irridu naraw ukoll x’qed nifhmu proprjament b’tagħlim.  S’issa kien hawn trends li enfasizzaw ħafna t-tagħlim bħala xi ħaġa individwali, xi ħaġa  li ssir ġol-bniedem biss, kif tibni ideat tajbin, kif tibni concepts tajbin,  imma dak huwa biss aspett wieħed ta' tagħlim; hemm aspetti oħra importanti ħafna, fosthom l-aspett parteċipatorju ta' tagħlim fejn it-tagħlim tarah bħala mixja f’dik li jgħidulha “community of practice”.  Jiġifieri apparti minn tagħlim individwalment, irid ikun hemm il-motivazzjoni li tipparteċipa fil-kuntest ta’ dak it-tagħlim.  Il-motivazzjoni ta' l-istudent li jitgħallem, ma tridx tkun  biss li jibni kunċetti u ideat tajbin, imma li jibda jipparteċipa u jara l-identita’ tiegħu fi grupp.  Kien  hemm ħafna programmi barra minn Malta li enfasizzaw l-aspett skolastiku u dak li jsir fl-iskola,  imma l-aspett li student jibda proċess kif hu jara nies, fil-każ tagħna fix-xjenza, li huma mudelli u kif qed jimxi lejhom, huwa aspett importanti ħafna.  And we have to cater for this aspect in the model that we are proposing.  Mela wieħed m’għandux jibqa` ristrett biss għar-riforma ta’ dak li jsir fl-iskejjel.  

Bħalma nafu, hawn nies  li huma ħolistiċi u hawn oħrajn li huma analitiċi, u jekk tippermettuli, nieħu bħala eżempju l-istudenti fil-junior college.  Fil-junior college  għandna studenti li huma analitiċi - u tajjeb li dawn it-tip ta’ studenti jieħdu x-xjenza – u studenti li jagħżlu l-humanity subjects,  studenti li ma jagħżlux ix-xjenza bħala major option tagħhom, imma dawn l-istudenti  kollha jesperjenzaw ix-xjenza b’mod differenti.  Allura rridu noħolqu spazju biex ikollna approaches that cater for the different needs of our students. 
Ir-rapporti jgħidu wkoll li huwa importanti li jkun hemm varjeta’ ta’ modi ta' kif isir it-tagħlim u li  t-tagħlim  ma jkunx segmentat b’ħafna topics dettaljati imma li jiġu mgħallma wkoll dawk li ngħidulhom il-key ideas tax-xjenza, il-unifying themes.  Jiġifieri m'għandniex  napproċjaw ix-xjenza b’mod analitiku biss, kif  normalment  ngħallmu s-suġġetti,  imma b’temi li jgħaqqdu s-suġġetti.  Dawk huma aspetti kif għandu jsir it-tagħlim. 

Ħafna rapporti jenfasizzaw tip ta’ xjenza li tissejjaħ  social responsible science u ħafna pajjiżi diġa` qegħdin jippromwovu din it-tip ta' xjenza.  Ħafna pajjiżi – u jien naħseb li lejn dik id-direzzjoni rridu nimxu – mhux qed jifirdu x-xjenza, it-teknoloġija u s-soċjeta’ għaliex m’hemm l-ebda sitwazzjoni fix-xjenza li m’hijiex ibbażata fuq it-teknoloġija u t-teknoloġija u x-xjenza qed jinfluwenzawna l-ħin kollu u f’kull aspett tas-soċjeta’.  U allura biex ikollok ċittadini mgħallma li kapaċi jieħdu ċertu deċiżjonijiet, anke deċiżjonijiet bażiċi, huwa importanti li dan il-mudell ikun mudell integrattiv, mudell li jgħaqqad dawn l-aspetti.  Ħafna rapporti jgħidu li l-kurrikula  li  kienu  mgħallma, kienu  bbażati fuq temi u topics li kellhom ftit relevanza għall-istudenti u allura rridu naraw kif nagħmluhom relevanti għall-istudent, u jsemmu li ż-żmien ta' bejn il-5 u s-16-il sena għandna nqisuh bħala programm ta' xjenża li qiegħed hemmhekk biex iżid is-scientific literacy fl-aspetti differenti tagħha, u se nidħol f’dan l-aspett  iktar ‘il quddiem.  Imbagħad minn Form III ‘il quddiem  għandu jkun hemm differentiation fejn l-istudenti jkollhom il-possibbilta` li jagħżlu skond l-enfasi li jixtiequ huma mingħajr ma jingħalqulhom  l-opportunitajiet, jiġifieri, billi tagħmilha possibbli li sal-Form V student ikun jista' jbiddel ir-rotta li jkun ħa.  Il-problema teżisti at post-secondary level u qed niltaqgħu magħha fil-junior college.

Is-science curriculum għandu jkollu żewġ għanijiet prinċipali, wieħed li jippromwovi scientific literacy għal kull ċittadin - kull ċittadin, il-ħin kollu jrid jieħu deċiżjonijiet  li fihom hemm element ta' xjenza u teknoloġija u allura,  tispjeċjalizza jew ma tispeċjalizzax fix-xjenza,  huwa importanti li tkun informat - u l-għan l-ieħor huwa  li s-science curriculum jirrikluta studenti biex jaqbdu karriera fix-xjenza u t-teknoloġija.  U għalhekk  ħafna awtoritajiet jenfasizzaw li s-science curriculum għandu jkollu għanijiet ċari li jgħidu għaliex  ċerti affarijiet u ċerti deċiżjonijiet li jittieħdu huma importanti u kif dawn iridu jiġu attwati.  Kif diġa’ aċċennajt, is-science curriculum irid jinbena fuq temi li jispjegaw il-key questions, li jispjegaw  il-friegħi differenti tax-xjenza.  Mhux biżżejjed tgħallem it-topics fil-chemistry jew fil-biology,  imma trid tagħti l-frame li fuqu għandhom jibnew l-esperjenzi l-oħra.  Jekk m'aħniex se nagħmlu hekk, se jkollna biss  ħafna informazzjoni sparpaljata li tħawwad lill-istudenti.

Importanti li jiġi enfasizzat mhux biss il-kontenut imma anke l-proċess kif issir ix-xjenza.  Importanti wkoll li wieħed jippromwovi mudelli taż-żewġ genders u kif isiru skoperti fix-xjenza.  

Huwa importanti wkoll li l-kurrikulu jwassal biex meta l-istudenti jispiċċaw mill-iskejjel, ikunu jifhmu u jkunu kapaċi jinterpretaw informazzjoni ta’ natura xjentifika.  Ir-rapporti jsemmu wkoll li  parti mit-tagħlim fil-klassi għandha tkun diskussjoni fuq rapporti, artikli fil-media, downloads mill-internet, eċċ.,  bil-għan li għada pitgħada,  l-istudenti jkunu kapaċi jifformaw opinjoni fuq dak li jaqraw  fil-media li hija tant importanti fil-promozzjoni tax-xjenza.  Iridu jkunu wkoll kapaċi jiddiskutu issues kontroversjali u allura dan il-mod ta’ tagħlim jibda jħarreġ  lin-nies jiddiskutu, xi ħaġa li fil-kuntest Malti nbatu ħafna minnha.  Ovvjament, daqstant importanti  huwa li l-istudenti jifhmu l-ideat bażiċi tax-xjenza.  

Issa b'dawn l-ideat kollha u s-suġġerimenti kollha li jeżistu, u wara riċerka li saret, aħna  qed nipproponu l-mudell li għandna nimxu fuqu.  Qed nipproponu li x-xjenza tibda mill-primarja.  Dik hija concern ta’ focus group ieħor imma  huwa importanti ħafna li dan il-proċess ikun wieħed  kontinwu.  Meta niġu għal-livell tas-sekondarja,  qed ngħidu li fil-Form I u l-Form II ikun hemm approach tematika li tenfasizza l-mistoqsijiet kbar  tax-xjenza.  Imbagħad, fil-Form III jiġu indirizzati ż-żewġ aspetti li semmejt, jiġifieri s-civic literacy  u l-ispecialisation.  U  hawn nixtieq nidħol naqra fil-proċess li għadda minnu l-grupp tagħna.  Għall-ewwel konna ssuġġerejna li jkun hemm żewġ friegħi, żewġ tracks,  track  minnhom tkun tematika u jeħduha l-istudenti li mhux se jispeċjalizzaw fix-xjenza u tkun track li twassal għal MATSEC exam apposta għaliha, u t-track  l-oħra tkun tikkonsisti fit-tliet suġġetti separati, physics, chemistry u biology, u tkun għal min irid jispeċjalizza.  Imbagħad, wara diskussjonijiet li kellna ma’ heads u ma’ focus groups oħra, indunajna li dawn huma żewġ estremi, fis-sens li aħna konna qed nissuġġerixxu li track minnhom tkun four lessons per week, u t-track l-oħra, li tikkonsisti f'physics, chemistry u biology, tkun ta'  12 lessons per week.   Rajna li hemm studenti li jippreferu combination ta' dawn iż-żewġ tracks u rajna wkoll li ċerti korsijiet, per eżempju l-kors ta'  technician,  korsijiet li qegħdin taħt l-MCAST u l-Institute of Health Care, jenħtieġu science subject wieħed, u allura ħassejna l-bżonn li  noħolqu track oħra u  ġejna b’mudell li fih three tracks – dejjem qed ngħid għal wara l-Form III.   Track one b’four lessons per week, track two b’eight lessons per week u track three bi twelve lessons per week. (Interruzzjonijiet)  Track one  tkun qisha  kif kienu fil-Form II,  jiġifieri  b’erba’ lessons fil-ġimgħa u tkun għal dawk l-istudenti li ma jkunux se jispeċjalizzaw fix-xjenza.  

Il-kwestjoni hija jekk għandniex ikollna  thematic approach jew inkella suġġetti separati u hawnhekk tajjeb li nieħdu in konsiderazzjoni l-esperjenza ta’ pajjiżi barranin.  L-ewwelnett  hemm diversi mudelli fejn jidħol il-coordinated science  u waħda mill-affarijiet importanti li sabu hija li l-għalliem, li qed jimmudella komunita’ ta’ specialised scientists, jagħti aspetti differenti ta' kimika, bijoloġija u fiżika, fuq l-istess tema.  

Allura li ddeċidejna huwa li t-tracks kollha jiġu bbażati fuq temi li  se jkunu mibnija fuq modules.  Ħalli nagħtikom eżempju u nieħu t-tema ta’ l-enerġija.  Mela fuq l-enerġija se jkollok module fil-fiżika, module fil-kimika u module fil-bijoloġija u dawn il-modules se jkunu mgħallma mill-għalliema  li llum qegħdin jgħallmu l-chemistry, il-physics u l-biology għaliex l-ewwelnett, il-biases xorta se jibqgħu hemmhekk u t-tieni nett għaliex  hija importanti li nagħtu l-aspetti kollha tax-xjenza u l-aspetti kif ix-xjenza hija  prattikata. Kull problema, fiha nfisha,  hija multi-faceted u gruppi ta’ nies speċjalizzati jieħdu aspetti differenti tal-problema u allura,  dan il-proċess tax-xjenza rridu nirriflettuh anke fil-kurrikulu tagħna.  Li qed ngħidu huwa li għandu jkun hemm temi,  fosthom l-enerġija, human health, l-ekoloġija u l-impatt tal-bniedem fuq l-ambjent, li jiġbru dawk li sejjaħtilhom  the big questions of science. Dawn it-temi se jkunu mibnija fuq  modules u d-differenza bejn it-tliet tracks hija kemm se tkun dettaljata l-module.   Jiġifieri l-istess temi se jkunu tackled fit-tliet tracks  imma dawk li se jieħdu track one, li se jkollhom four lessons per week,  se jkollhom ċerta livell,  dawk  li se jieħdu track two u se jkollhom eight lessons per week,  se jkollhom livell iktar għoli u dawk li se jagħżlu track three u se jkollhom  twelve lessons per week, se jkollhom l-istess tema   imma f'livell aktar avvanzat.  U fl-aħħar ta' kull track se jkun hemm eżamijiet  taħt l-awspiċi tal-MATSEC  li qed jissejħu single award, double award u triple award, u li jirriflettu l-kontenut li jkun ġie mgħallem.  

B'dan il-mod  qed nikkalkulaw li se nilħqu 30% tal-popolazzjoni ta’ l-istudenti, dawk li huma akkademikament achievers, imma x’se jiġri mis-70% l-oħra?  Peress li nemmnu li jrid ikollna sistema fejn l-istudenti kollha  jesperjenzaw ix-xjenza, qed nissuġerixxu li ma' dawn it-temi li semmejt jiġu fformati ċentri ta’ speċjalizzazzjoni.  Nistgħu  nużaw iċ-ċentri li diġa’ jeżistu imma  dawn  huma affarijiet li għadna qed  niddiskutu fil-focus group.  GĦadna m’għamilniex il-proposti tagħna lin-National Curriculum Council imma qed insemmihom biex ikollkom idea ta' dak li qed niddiskutu.  Per eżempju,  nagħmlu  ċentru speċjalizzat tax-xjenza,  jew science museum.   Per eżempju, niżviluppaw Villa Psaigon f’ċentru ta’ ekoloġija, ta'  dak li jgħidulu earth science.  Naturalment iċ-ċentri għandhom ikunu attrezzati b'affarijiet diversi u għandhom ikunu animati minn grupp ta’ għalliema li jieħdu ħsieb ir-running tagħhom u li jagħmlu liaison ma’ l-iskejjel.  F'dawn iċ-ċentri għandhom jinbdew attivitajiet gradati li jkunu japplikaw għal studenti differenti biex anke dawk l-istudenti li qatt m’hu se jersqu għall-eżami jingħataw esperjenza ta’ xjenza. Jekk fis-science museum jew fiċ-ċentri speċjalizzati noħolqu sistema ta’ attivitajiet, sistema ta’ esperjenzi li jkunu parallela ma’ dak li qed isir fil-klassi, l-għalliema jkunu jistgħu jiftehmu ma’ l-animators li jkunu  f’dawn iċ-ċentri sabiex jieħdu lill-istudenti jagħmlu esperjenzi hemmhekk.  Biż-żmien, dawn l-istudenti, minflok ma jagħmlu eżami jkunu jistgħu jibnu portfolio ta’ attivitajiet u ta’ esperjenzi li kellhom li jistgħu jkunu relevanti għall-ħajjithom.  Barra minn hekk,  nixtieq nenfasizza  l-aspett li għandu jkun hemm tip ta’ attivitajiet that channel  l-interessi ta’ l-istudenti, fis-sens li parti mix-xjenza għandha tkun  fuq temi li jogħġbu  lill-istudenti u mhux bilfors ix-xogħol li jagħmlu jrid ikun b’mod formali, per eżempju, li jagħmlu rapport.  Jekk naslu biex inwettqu dawn il-ħsebijiet tagħna naħseb li nkunu qegħdin  nagħmlu relevanti x-xjenza lil dawk l-istudenti li jekk se nattakaw is-sitwazzjoni bil-mod tradizzjonali, bil-mod,  biex ngħid hekk,  skolastiku, se nitilfuhom għax m'hu se jieħdu l-ebda interess fix-xjenza.

Ħalli niġi lura għat-tliet tracks li semmejt għalkemm għad irridu niddiskutuhom aktar fil-fond.  Qegħdin nipproponu li dawk li jkollhom single award ikunu jistgħu jew jipproċedu għall-korsijiet fl-MCAST, jew inkella jieħdu science subject at an intermediate level fil-junior college jew f'istituzzjonijiet pri-universitarji oħra.  Dawk li jkollhom double award ikunu jistgħu jew imorru l-MCAST, jew jieħdu s-suġġett at an intermediate level,  jew inkella jkollhom il-possibbilta’ – din għad irridu niddiskutuha aktar – li jieħdu advanced level wieħed fix-xjenza.  GĦandna ċerti combinations li jkollhom advanced  level wieħed fix-xjenza u advanced level ieħor f'suġġett ieħor u  naħseb li d-double award tkun tista’ tissodisfa dawn ir-rekwiżiti.  U dawk li jkollhom triple award ikunu jistgħu jieħdu żewġ suġġetti at advanced  level u jkunu jistgħu jkomplu jispeċjalizzaw biex ikomplu għall-Universita’.  

Kelli xi ħaġa oħra f’moħħi li xtaqt insemmi imma għall-mument insejtha.

IĊ-CHAIRPERSON:  Ma jimportax, meta tiftakarha, għidilna. 

IS-SUR PHILIP BONANNO:   Forsi hawn min jistaqsi għaliex fid-double award ma nagħtux physics biss, jew biology  biss,  jew chemistry biss, ovvjament barra  combination ta’ suġġetti oħra, fosthom il-lingwi.  U m'aħniex nipproponu li l-istudenti jkollhom biss suġġett tax-xjenza wieħed,  għaliex anke within the science  options, aħna nixtiequ li l-istudenti jkollhom  scientific literacy at a higher level.  Aħna nħossu li student li jispiċċa l-Form V bil-physics u l-chemistry mingħajr ma jkollu  biology,  ma jkunx ħa bilanċ ta’ scientific literacy fit-tliet aspetti. Allura qed ngħidu li sa "O" level, għandhom ikunu preżenti t-tliet aspetti at different levels,  ħalli mbagħad at “A” level l-istudent jiffoka iktar fuq ċerti aspetti, imma żgur li sa Form V, għandu jkollu scientific literacy  fit-tliet aspetti tax-xjenza. Fl-opinjoni tagħna, din  tagħti ċ-ċans lill-istudenti għal aktar  options.  B'dan il-mod, l-istudenti ma jkunux żvantaġġati għax ikunu għamlu  għażla  minn kmieni ħafna bir-riżultat li għalaqtilhom ċertu opportunitajiet.   

IĊ-CHAIRPERSON:    Ma nafx jekk Dr Pace jixtieqx jagħmel xi kumment f'dan l-istadju.

DR. PAUL PACE (Lecturer, Fakulta’ ta’ l-Edukazzjoni, Universita’ ta’ Malta):  Xtaqt niċċara xi punti  żgħar.  Waħda mill-affarijiet li kien hemm qbil fl-opinjonijiet sa mill-bidu nett, kienet dwar il-pożizzjoni preżenti fejn il-physics  huwa compulsory  għal kull student.  L-idea li tibqa’ toffri physics compulsory throughout, ma kenitx qed tintgħoġob.  Jiġifieri fuq din il-kwestjoni  ma kienx hemm problemi. 

Issue oħra li kellha tiġi addressed u li fil-fatt aċċenna għaliha anke Philip Bonanno, hija li bil-pożizzjoni li konna qegħdin nieħdu, konna qed neliminaw ċertu ammont ta’ għażliet.  Dawn it-tliet tracks li qed insemmu, bażikament, diġa’ jeżistu fl-iskejjel tagħna. Track one, fejn student  għandu erba’ lezzjonijiet tax-xjenza fil-ġimgħa, hija track li  normalment tittieħed minn studenti li ma jkomplux karriera fix-xjenzi, u f'dik it-tip ta’ track hemm  dawk l-istudenti li bħalissa qed ikollhom il-physics compulsory, u allura għandhom erba’ lezzjonijiet tal-physics fil-ġimgħa plus xi options oħra,  per eżempju business studies.  Mela dawn l-istudenti  għandhom exposure ta’ erba’ lessons fil-ġimgħa fil-physics.  Track two tiġi qisha ekwivalenti għal min bħalissa għandu physics compulsory  u xi science subject ieħor,  per eżempju, min ikun għażel il-home economics u biology, jew chemistry u technical design.  Dawn l-istudenti qed ikollhom tmien lezzjonijet  fil-ġimgħa  f'żewġ suġġetti tax-xjenza.   It-track three tiġi ekwivalenti għal dawk li għandhom is-science option,  jiġifieri għandhom  il-physics compulsory u żewġ science subjects oħra.  Mela dawn l-istudenti, fil-ġimgħa għandhom tnax-il lezzjoni fix-xjenza. 
Waħda mill-affarijiet li ħarġet ċarissima, u din semmiha Philip, huwa l-fatt li nkunu qed nagħmlu disservice iktar milli service lil student li jgħaddi mill-iskola sekondarja mingħajr ma jkollu exposure għal ċertu science -  mhux ċertu livell ta’ science, imma għal ċertu branka ta’ science.  B'kumbinazzjoni,  bħalissa qed naqra l-ktieb “Frankenstein” ta’ Mary Shelley u huwa  interessanti  l-fatt li waħda mill-affarijiet li l-mentor ta’ l-istudent Frankenstein  kien avżah mill-bidu, kienet  biex jevita li  jiffoka biss fuq chemistry - Frankenstein kien iffissat fuq il-chemistry - imma biex ikun espost għax-xjenzi kollha għaliex hija dik l-exposure  li vera tagħmlek  a man of science – skużi l-lingwaġġ sessista!   Waħda mill-bone  of contentions li kellna, kienet li s-sistema preżenti was catering għall-branka waħda ta’ studenti u mhux għall-ispectrum kollu ta' studenti, kemm dawk gifted u kemm dawk li m'humiex daqstant gifted.  U naħseb li permezz ta' dak li qed nipproponu nkunu  qed niżguraw li kull student  jispiċċa b’exposure għat-tliet branki tax-xjenza, pero`  b’modular approach system.  U għaliex wasalna  għal modular approach?  

Is-sistema preżenti qed tipproduċi biss persuni li jkunu tajba fil-physics, għaliex ikollhom  training sew fil-physics, imma mhux daqstant  fil-chemistry u l-biology peress li ma jkollhomx  exposure  għal dawn is-suġġetti.  GĦandna wkoll persuni li jkollhom training fil-chemistry u biology u  ma jkollhomx  training  fil-physics, u allura t-training  needs li kien se jkun hemm bżonn biex l-għalliema  jiġu, biex ngħid hekk, imħarrġa biex immorru għall-ewwel mudell li konna qegħdin nipproponu, kienu se jkunu  enormi.  Kienet se tkun insostennibbli.  Barra minn hekk, għandna ħafna għalliema li din il-bidla kienet se tkun wisq għalihom u allura ħassejna li b’dan il-mod inkunu qegħdin nolqtu ż-żewġ għanijiet li xtaqna.  B’dan li qed nipproponu jkun hemm ownership min-naħa ta’ l-għalliema - jekk inti għalliem  tal-biology għad għandek partijiet li huma tal-biology – u fl-istess ħin inkunu qegħdin nagħtu iktar ftuħ, iktar għażla, lill-istudenti, barra l-fatt li lill-istudent inkunu qed intawlulu  ż-żmien sakemm irid jagħżel fejn sejjer.  Ikollu sa l-aħħar biex  jiddeċiedi liema linja jrid jaqbad.  

Qegħdin niżguraw ukoll li jkun hemm l-aspett ta’ social relevance, aspett li qed joħroġ b’mod regolari.  Il-mod kif se jiġi strutturat il-kurrikulu jrid jirrifletti r-realtajiet li qegħdin jgħixu fihom l-istudenti.  Il-kontenut irid jirrifletti dawn ir-realtajiet.  Naturalment,  hemm implikazzjonijiet u wħud minnhom diġa’ semmihom Philip, fosthom l-idea ta' kontinwita` li tinstab inherent fir-rakkmandazzjonijiet kollha tan-national curriculum.  Hemm bżonn li jkun hemm kontinwita’ bejn il-focus group tas-science fil-primarja u dik tagħna, u din isemmiha l-istrategic plan innifsu.

Minn dan kollu li qed jiġi propost, joħroġ il-bżonn ta’ riżorsi u dan b’mod partikolari minħabba l-fatt li waħda mill-affarijiet li qegħdin nesiġu fis-suġġerimenti tagħna,  hija li l-enfasi tkun fuq experiencing science iktar minn tagħlim  bl-amment biex imbagħad nitfgħuhom lura fuq il-karta ta’ l-eżami.  U la  qed insemmi l-eżamijiet, tajjeb ngħid li se jkun hemm bżonn ukoll ta’ re-think ta’ l-istruttura ta’ l-eżami minħabba l-mod kif qed niddistingwu bejn it-tliet tracks.  M’għandniex niddistingwu bejn it-tliet sciences imma fuq il-livell ta’ exposure li kien hemm għat-tliet sciences.  Irid jibda wkoll proċess ta’ missjoni – ma nafx x’naqbad insejjaħlu – ma' entitajiet oħra edukattivi biex jekk per eżempju hemm xi entita` li at  post-secondary level qed tirrikjedi li l-istudenti jkollhom  ċertu tagħrif, in-needs ta’ dik l-educational institution will be catered for according to the levels.  Jiġifieri nibdew naħdmu mil-lat ta’ livelli, fuq livell ta’  tracks iktar milli ta’ identifikazzjoni ta’ suġġetti speċifiċi.  

Inċidentalment,  l-idea tal-modular science hija idea li barra minn Malta, qisha,  biex ngħid hekk, fin-nofs bejn is-sistema tagħna u s-sistema li konna qed nissuġġerixxu fil-bidu, ċioe`, a thematic  approach throughout.  

IĊ-CHAIRPERSON:   Grazzi.   Prof.  Alfred Vella. 

PROF.  ALFRED VELLA (Dekan, Fakulta` tax-Xjenza, Universita` ta' Malta):   Jien sodisfatt li llum qegħdin hawn u qed nisimgħu x'iddeċidew il-focus groups.  Kif naħseb tiftakru, jien  kont qiegħed nibża’ li  dawk l-istudenti li llum qegħdin nagħtuhom edukazzjoni ta’  ċertu depth u livell fix-xjenzi, kienu se jiġu short-changed fuq l-altar,  biex ngħid hekk, tad-demokratizzazzjoni tal-proċess kollu.  

Jidher ċar li l-focus group irreaġġixxa għal dan billi se jżomm l-option ta’ triple award.  GĦalkemm se tkun modular, hija xi ħaġa li naqbel magħha għaliex taqbel perfettament ma’ dak li kont qed ngħid qabel, jiġifieri, li l-aspett kimiku  jgħallmu kimiku, filwaqt li l-aspett bijoloġiku jgħallmu bijologu, u dan japplika għall-istess module.  Naqbel għaliex dawn ikunu qegħdin jitkellmu l-lingwa u jkunu qed jgħallmu dak li l-iktar jifhmu fih.   They will not be  teaching beyond the level of their competence.   Fl-opinjoni tiegħi, b’dan il-mod, il-prodott ikun aħjar għaliex għalliem konvint huwa għalliem li jispira fiduċja.   

Nippreferi naħseb li at the end of the triple award, ix-xjenza li nkunu tajna lill-istudenti ma tkunx wisq inqas minn dak li qed nagħtuhom fil-preżent.  This is one of my concerns għaliex ma nistax ma nħarisx lejn il-SEC bħala l-pass lejn l-“A” level u sussegwentement il-pass lejn id-degrees fix-xjenza u f’suġġetti oħra konnessi max-xjenza.  Degree fix-xjenza toħroġ mill-fakulta’ tiegħi, pero’ hemm programmi ta’ studji oħra, per eżempju l-arkitettura u l-mediċina, fejn huwa daqstant importanti li l-istudent ikun jaf kemm jista’ jkun xjenza.  U kif qalu sħabi qabel, naħseb li din trid tiġi kkonsidrata mis-syllabus setters.  Jien ma nħossx li huwa essenzjali li kull ħaġa li llum qed ngħallmu fil-kimika, u nieħu l-kimika bħala eżempju għaliex huwa l-iktar qasam li jien familjari miegħu, tibqa’ hemm.  Mhux kollox huwa essenzjali, speċjalment jekk se ddaħħal xi ħaġa oħra that enhances and has more relevance u li turi l-connectivity bejn is-suġġetti u din diġa’ qed tidher.  Mill-esperjenza personali tiegħi, nista` ngħid li meta kont l-Amerka qed nistudja, indunajt li ċerti aspetti ta’ kimika li aħna konna nafu, spiċċaw.   Minkejja li kienu professuri fil-kimika, kellhom toqob li aħna, għaliex konna aktar tradizzjonali u żammejna l-mudell Anglo-sassonu, bqajna nafuhom.  Mhux se taqa’ d-dinja jekk titlef ċertu affarijiet, forsi ma jimpurtax, forsi tista’ taffordja li ċerti affarijiet ma tibqax tafhom, ma tibqax tgħallimhom, speċjalment jekk fl-ispazju li tkun ħloqt, iddaħħal kimika u xjenza aktar riċenti.  Naħseb li din se tkun inevitabbli.    Naturalment huwa importanti li min ikun qiegħed japprova s-sillabi u min ikun qiegħed jagħmel il-karti ta’ l-eżami tas-SEC, jagħmel il-homework tajjeb.  Importanti li l-għalliema  jifhmu dak li s-syllabus setters ikunu ħasbu li qegħdin jifhmu u ovvjament   nawgura li dan il-proċess jittieħed with care and caution.

L-aħħar darba forsi stajt ninftiehem li l-preokkupazzjoni tiegħi hija l-aktar fuq il-more gifted students għax nixtieq li dak li jafu llum ma jitilfuħx,  pero’ fir-realta’, jien equally concerned għal dawk l-istudenti li se jagħżlu s-single award.   L-isperanza tiegħi hi li l-ebda student ma jieħu s-single award  ħalli verament intellgħu l-livell tax-xjenza.   Forsi dan l-ideal huwa diffiċli jintlaħaq għaliex fir-realta’, l-istudenti huma dawk li huma u l-ispread ta’ intelliġenza hi dik li hi - naf li dan m’huwiex diskors li jħobbu jisimgħu sħabi fil-qasam ta’ l-edukazzjoni - imma jekk is-single award nistgħu ma nagħtuha lil ħadd, tant aħjar.  Jekk id-double award u t-triple award nagħtuha dejjem lil dawk li huma l-aktar gifted, inkunu ħdimna verament tajjeb.  Forsi hawn min  jgħid li jien qisni qiegħed f’dinja oħra u tajjeb inħarsu  lejn dawk l-istudenti li għandna problema nżommuhom fl-iskejjel, never mind ngħallmuhom ix-xjenza, u allura forsi jkun aktar  idoneju li jkollna miri mhux ambizjużi ħafna biex forsi naslu għalihom, milli forsi nisforzaw iżżejjed.   

Ma fhimtx għal kollox x’se jkun ir-rwol taċ-ċentri speċjalisti li semma Philip. Ma naħsibx li intom qed tifhmu  li l-istudent se joħroġ mill-iskola jħossu li x-xjenza jagħmilha fiċ-ċentru “A” jew fiċ-ċentru “B” għax inti stess għedt li jekk jista’ jkun, ngħallmuhom jagħmlu x-xjenza huma,  anke d-dar, permezz ta’ esperimenti.  Nippretendi li ċ-ċentri speċjalisti jkunu postijiet fejn l-istudenti jaraw ċerti affarijiet li ma jistgħux jagħmluhom fl-iskola jew fid-dar.

IĊ-CHAIRPERSON:   Jekk ma jimportax, nixtieqek tispjegali dak li għedt dwar it-three-tracks meta għedt li b’dan il-mod, 30% ta’ l-istudenti se jiġu catered for u mbagħad staqsejt  x’se nagħmlu bis-70% l-oħra ta’ l-istudenti.  Jiġifieri track one mhux se jkun għal kulħadd, kullimkien?   Il-kumment tiegħek ħawwadni daqxejn.  Ħallieni qisni qed nistenna xi ħaġa oħra.

IS-SUR PHILIP BONANO:  Jien qed ngħid li track one ikun bażiku għal kulħadd, l-inqas li student jista’ jieħu.  Track one,  kulħadd irid jieħdu, bilfors.

IĊ-CHAIRPERSON:   Imma inti għamiltilna distinzjoni, semmejt it-30% ta’ l-istudenti u staqsejt  x’se jiġri mis-70% l-oħra ta’ l-istudenti.  M’hu se jiġri xejn?

IS-SUR PHILIP BONANNO:   Kont qed ngħid għal dawk li jaslu  għall-eżamijiet. (Interuzzjonijiet)  Imma l-problema hi li 30% biss jispiċċaw biċ-ċertifikat u aħna  ma rridux nikkejterjaw biss għal dawk li se jkollhom certification b’eżami.  Hemm min  se jieħu track one jew track two u se jieqaf fin-nofs mingħajr ma jagħmel eżami u allura aħna qed ngħidu li tajjeb li dawn l-istudenti jkollhom xi forma ta’ certification, xi forma ta’ portfolio  li juri li  attendew numru ta’ attivitajiet, u li jkunu jistgħu juruh meta jmorru biex ifittxu impjieg.  

Dwar iċ-ċentri, l-idea hi li jinbnew community of practice u li nużaw dak li diġa` hemm.  Jekk student huwa interessat li jara x-xjenza fil-qasam agrikolu, allura l-istitut ta’ l-agrikoltura se jkun is-centre of specialisation.  Jekk huwa interessat fl-elettronika, l-ex Fellenberg Institute se jkun iċ-ċentru ta’ speċjalizazzjoni. Jien qed naħseb kif il-fakultajiet ta’ l-Universita’ jistgħu joffru din il-faċilita’ biex l-istudenti jkunu jistgħu jaraw mudelli, jaraw  x’joffru l-fakultajiet tal-kimika, tal-bijoloġija, eċċ.   GĦandu jkun hemm ċentru li joffri u juri lill-istudenti xi jfisser ċertu qasam.  Dan hu li nifhem bi specialisation centre.

IĊ-CHAIRPERSON:  Speċi ta’ practical sessions għall-istudenti sabiex jakkwistaw esperjenza f’qasam partikolari.

IS-SUR PHILIP BONANNO:   Le, mhux biss imorru jagħmlu l-prattiku.

IĊ-CHAIRPERSON:   Imma b’hekk ikollhom outside school experience.

DR. PAUL PACE:   Din hija  esperjenza li b’xi mod jew ieħor diġa` qed issir. 

Ħalli l-ewwelnett niċċara dak li semmejna dwar it-tliet tracks differenti.   Kif qal Philip, l-istudenti fil-Form I u Form II ikunu kollha esposti għat-tliet sciences. Track one tkun tapplika għal kulħadd u l-options  jintgħażlu minn Form II għal Form III u f’dan l-istadju jibdew jidħlu t-tliet tracks.   Mela dawk li per eżempju, jagħżlu …

IĊ-CHAIRPERSON:  Geography
DR. PAUL PACE:   Dawk normalment jieħdu l-physics u allura jkunu fuq track one.  Dawk li bħala option ikollhom science subject ieħor, ikunu fuq track two  u dawk li jagħżlu żewġ science subjects ikunu fuq track three. Jiġifieri bażikament, is-separation fit-tliet tracks isseħħ minn Form III ‘il fuq.  Sa Form II, se jkunu kollha bl-istess bażi.   

Niġi issa għaċ-ċentri.  Kif għedt, diġa’ hemm eżempji tagħha.  Per eżempju fis-SEC sylabbus tal-biology, imxejna ‘l hemm minn sempliċement  pratical sessions  fl-iskola.  It-teachers huma mħeġġa biex jieħdu l-istudenti tagħhom ġo postijiet fejn qegħdin jaraw ix-xjenza applikata, f’dan il-każ il-bijoloġija, per eżempju, billi jeħduhom l-aquaculture centre, l-experimental farm fl-GĦammieri, il-brewery, eċċ.  Mela t-tfal qegħdin jaraw esperjenza ħajja ta’ dik ix-xjenza li qegħdin jitgħallmu fil-klassi u nista’ ngħidilkom li anke t-tipi ta’ risposti li qegħdin jagħtu t-tfal fil-karta ta’  l-eżami wrew progress enormi fejn jidħol applied biology.  Ir-risposti li qegħdin jagħtu qed  juru li huma mhux sempliċement qraw text book imma li attwalment esperjenzaw on site l-aspett partikolari.  Li qed nippruvaw nagħmlu huwa li s-suġġett ikollu social relevance għall-istudent u mhux l-istudent jistaqsi x’se jagħmel bis​-science.   Irridu li l-istudenti  jaraw ix-xjenza bħala parti essenzjali ta’ l-edukazzjoni tagħhom.  Jaraw kif ix-xjenza hija intimament marbuta mal-ħajja tagħhom.  L-idea li qed insemmi tixbaħ ħafna  dak li dahri kien isir f’Villa Psaigon – hija ħasra li m’għadhiex teżisti – fejn għal area partikolari tal-kurrikulu, l-istudenti kienu jmorru hemmhekk biex jesperjenzaw aspetti partikolari tax-xjenza.  L-idea hi li nestenduha mhux biss għal dak li huwa fieldwork, imma għal affarijiet oħra fejn hemm applikazzjonijiet diversi.  Kienet ta’ eye opener anke l-laqgħa li kellna mal-focus group fuq gender equity,  imma ħalli nerġa’ mmur lura fuq l-eżempju tal-biology.   Bħalissa fil-biology,  jekk it-tfal marru jaraw l-acquaculture centre, huma mistennija li jiktbu rapport fuq dak li jkunu raw u aħna qegħdin ngħidu li  dawn it-tipi ta’ rapporti għandhom jifformaw parti mill-portfolio ta’ dawk l-istudenti li  mhux se jispiċċaw bis-SEC biex b’hekk ikollhom xi ħaġa li tibqa’, xi ħaġa li jekk iridu, jistgħu jutilizzawha.  Aħna nemmnu li b’dan il-mod inkunu qed niftħu iktar il-mod ta’ kif  is-scientific literacy ta’ l-istudent tista’ tiġi assessed.

IS-SUR PHILIP BONANNO:  Għandna skejjel, kemm tal-bniet u kemm tas-subien, fejn ma tistax taqbad u timponi numru ta’ modules right through mingħajr l-ebda flessibilita’.  Allura li qed niddiskutu huwa li parti mis-sillabu jkun fixed core waqt li l-parti l-oħra tkun tikkonsisti f’numru ta’ modules li jkunu electives.  Jiġifieri jekk skola tal-bniet tippreferi tiffoka iktar fuq human health, ikun hemm optional modules li l-iskola tkun tista’ tagħżel.  L-istess għall-iskejjel tas-subien.  Din m’hijiex kwestjoni ta’ gender imma li tħalli l-possibilita’ li kemm jista’ jkun l-iskejjel jagħżlu l-options li jridu. 

IĊ-CHAIRPERSON: Pero’ noqogħdu attenti that we don’t perpetuate any stereotypes.  Dik, lili, tbeżżagħni ħafna.   Noqogħdu attenti li bl-għażla li jagħmlu l-iskejjel ma nkunux qegħdin nipperpetwaw stereotypes għaliex din hija skola tal-bniet u din hija skola tas-subien u allura l-bniet nitfgħuhom fuq din in-naħa u s-subien nitfgħuhom fuq in-naħa l-oħra!  Bir-rispett kollu, this has to be monitored right through u jekk naraw li qed isir dan it-tip ta’ stereotype, għandha tinġibed l-attenzjoni ta’ l-iskejjel - minkejja l-awtonomija kollha li jien nemmen li l-iskejjel għandhom ikollhom - u ma jitħallewx li jagħmlu xi tip ta’ stereotyping.  Lili, din tbeżżagħni immensament.  Fl-opinjoni tiegħi, waħda mir-raġunijiet għaliex ħafna bniet għadhom m’humiex inclined li jieħdu science subjects jew ċertu linji hija proprju għaliex il-bniet ma jiġux inkoraġġiti li jieħdu s-suġġetti tax-xjenza jew li jieħdu ċerti linji.  Nibża` li lill-bniet jgħidulhom “Isma’, mhux aħjar kieku inti taqbad din il-branka u mhux dik il-branka għaliex din il-branka hija iktar tan-nisa”.  

DR. PAUL PACE: M’hijiex dik l-intenzjoni. 

ONOR. JEAN PIERRE FARRUGIA:   Illum, qed ikollna iktar studenti tfajliet jiggradwaw mill-Universita’ ….

IĊ-CHAIRPERSON:    Imma mhux fix-xjenzi.

ONOR. JEAN PIERRE FARRUGIA:   Fix-xjenza għad għandna inqas gradwati tfajliet minn ġuvintur? 

PROF. ALFRED VELLA:    Kif intqal, m’hijiex kwestjoni ta’ gender imma fl-opinjoni tiegħi, hija agħar.  Nissuspetta li l-guidance teachers, bl-intenzjonijiet tajba tagħhom – I am sure that they mean well - qegħdin jagħtu messaġġ, forsi ċar jew forsi subliminali, li jekk inti bravu, mur għax-xjenza u jekk inti ma tantx inti bravu, aħjar iddabbar rasek u taqbad it-Taljan, l-Ingliż, eċċ.  Naħseb hemm qiegħda l-problema.

IS-SUR PHILIP BONANNO:  Tkellimna dwar dawn l-issues kollha mal-focus group tal-gender equity u konxji minn din il-problema.  Nagħrfu li hemm bżonn ta’ ħafna monitoring meta l-istudenti jiġu fil-Form III u jkunu jridu jagħżlu l-options.  Ċertu channeling  qed isir in a blunt manner.

Aspett ieħor li għadna qed niddiskutu u li nixtiequ nagħmlu aktar riċerka dwaru, anke billi nistaqsu nies involuti, hija li ħafna drabi qed jiġu ppuxxjati wisq male points of view fuq ħafna topics, anke fejn jidħlu l-għażliet.   Nixtiequ li permezz ta’ konsultazzjonijiet naraw li l-għażliet tal-bniet ikunu catered b’mod aħjar.  F’dan l-ambitu qegħdin naraw din il-kwestjoni ta’ options u mhux biex nipperpetwaw ċertu sterjotipi.  Konxji ħafna minnu dan l-aspett. 

IĊ-CHAIRPERSON:   L-Onor. Jean Pierre Farrugia.

ONOR. JEAN PIERRE FARRUGIA:   Ftit xhur ilu, f’dan il-kumitat kellna health appraisal reports tad-WHO fejn intqal li f’Malta, pero’ din ma tapplikax  biss għal Malta imma anke għal pajjiżi oħrajn, minkejja li n-nefqa fil-qasam tas-saħħa tiżdied minn sena għal oħra b’mod straordinarju, ir-riżultati m’humiex jitjiebu.  Fil-fatt, jekk wieħed jara statistika maħruġa mill-NSO dwar il-life expectancy, isib li l-life expectancy għall-irġiel – il-life expectancy tan-nisa baqgħet titjieb – bejn l-1995 u l-2000, wara ħafna żmien ta’ titjieb, naqset, minkejja li fl-2000 in-nefqa tal-gvern fil-qasam tas-saħħa  kienet għexieren ta’ miljuni aktar minn dik fl-1995.  U għaliex qed ngħid hekk?  Qed ngħid hekk għaliex fl-aħħar mill-aħħar, jekk mhux se nippruvaw insolvu l-problema ta’ l-edukazzjoni ċivika, m’aħna se naslu qatt.  Illum huwa fatt ovvju li l-problemi fl-ambjent huma ħafna iktar effettivi fuq is-saħħa tal-bniedem milli l-kura għall-mard.  

Kif tista’ tgħolli l-prezz tad-diesel f’dan il-pajjiż jekk ħadd ma jifhmek?  Minkejja l-effetti li żieda fil-prezz tad-diesel jista’ jkollha fuq l-ekonomija ta’ pajjiżna, id-diesel jagħmel ħafna ħsara u jġib il-cancer.  Dan l-aħħar kont l-isptar inżur pazjent, u nurse - fl-opinjoni tiegħi, infermier bil-B.Sc. jew mingħajr B.Sc. huwa importanti ħafna fil-kura ta’ pazjent; huwa importanti daqs tabib jekk mhux iktar minn tabib – kien qed jgħidli kif qabel l-1987 ma kenux jintużaw disposable syringes.  Jien kont student qabel l-1987 imma wieħed jinsa ċertu affarijiet.  Mela minkejja li qabel l-1987 lanqas biss kellna disposable syringes u allura kellna ngħallu s-siringi biex nisterlizzawhom, tara li d-differenza fil-life expectancy, m’hijiex kbira.  Minkejja li għamilna qabża kbira anke mil-lat ta’ iġene - qabel fl-isptarijiet kont tara infermiera jpejpu waqt li forsi kienu jkunu qed jagħmlu l-plaster fuq pazjent - u minkejja n-nefqa kbira li l-gvern qed jonfoq fuq is-settur tas-saħħa, m’hemmx it-titjib li wieħed kien jistenna.  

Jekk inħarsu lura, naraw titjib u dan mhux biss huwa eċitanti imma huwa ċ-ċavetta.  Għaliex professur fil-qasam tal-mediċina – u anke tabib imma qed nirreferi għal min jaf l-aktar - għandu tant poter fuq il-pazjent li jiġi għandu u l-pazjent ma jistax jiċċekkja ċertu informazzjoni?  Għaliex hawn din il-mentalita’ li ma tispjega xejn u tassumi biss li l-pazjent m’għandu dritt ikun jaf xejn u l-professur irid jimponilu kollox?  Għadna nsibu persuni bravissimi fil-qasam tagħhom, per eżempju avukati, li ma jafux id-differenza bejn antibiotic u decongestant.   Hemm differenza bejn antibiotic u decongestant.  Decongestant jingħata għall-influwenza minħabba ċerti sintomi ta’ rjiħat, eċċ., waqt li antibiotic jingħata għal affarijiet differenti.   Hawn avukati li din ma jifhmuhiex - u naf x’jien ngħid - aħseb u ara kemm se jifhimha ħaddieħor.  Jiġifieri anke bniedem intelliġenti jista’ jkun totalment injorant fil-kamp xjentifiku u din lili tweġġgħani ħafna.  

Dan l-aħħar it-tifel tiegħi xtaq jitgħallem il-kitarra imma malli mar biex jitgħallimha, qalulu li jrid jagħmel it-teorija kollha meta kulma ried kien li jkun jaf  idoqq ftit il-kitarra.  Ma kienx hemm għalfejn jidħol fis-sistema ta’ eżamijiet.  Ma riedx jagħmel eżamijiet, għandu biżżejjed eżamijiet. Ried jitgħallem ftit il-gitarra, imma qalulu li jew kollox jew xejn.  M’għandux ikun hekk u allura tafu x’għamel dan it-tifel?   Mar għal-lezzjonijiet xi tlieta jew erba’ darbiet u ma marx iżjed.  Li kieku ried isir xi mużiċist kbir, alright, kien isegwi ċertu linja, imma li bniedem ma jistax ikollu ftit knowledge …..  Veru li a little knowledge may be dangerous, imma mhux f’dan il-każ.  

Qed nieħu pjaċir nisma’ li qed isiru ċertu pjanijiet.  Fl-aħħar mill-aħħar, anke barra minn Malta diġa’ saru dawn il-modular approaches imma naqbel ma’ dak li qalet iċ-Chairperson stess, ċioe’ li jkun hemm monitoring tas-sistema.  U se nagħmel parentesi għaliex naħseb li importanti nagħmel dan il-punt.  It-tfal fis-sekondarja bdew b’sistema li jżommu files għal kull suġġett sabiex ma jkollhomx basktijiet tqal u nista` ngħidilkom li jien qattajt sigħat sħaħ  norganizza l-karti tat-tifel tiegħi ta’ 12-il sena li huwa fil-Form II.  Karti mqattgħin, mgħawġin, mgħafġin, insomma, karti li kienu fi stat diżastruż.  U naf li anke sħabu jżommu l-karti tagħhom fl-istess stat.   Bir-rispett kollu, meta konna bil-pitazzi konna ħafna u ħafna iktar organizzati u kienet ħafna iktar faċli biex iżżomm l-affarijiet f’ordni.   Min qed jagħmel monitoring ta’ dawn l-affarijiet?  Is-sistema ta’ filing hija oribbli. Jien qatt ma rajt karti fi stat miskien daqskemm rajt minn mindu bdiet din is-sistema. Jien nemmen li hemm bżonn ta’ monitoring ta’ dal kollu li nagħmlu u jekk wieħed jara li s-sistema m’hijiex qed taħdem, għandu jkollu l-kapaċita’ u l-kuraġġ li jagħmel xi ħaġa.

Punt ieħor li rrid nagħmel huwa dwar il-kwestjoni ta’ l-għażla ta’ suġġetti li l-istudenti jridu jagħmlu.   Ma jistax ikun li student irid jiddeċiedi l-futur tiegħu mill-eta’ żgħira ta’ 12-il sena.  Jien naħseb  li student trid tibqagħlu l-possibbilta’ u l-opportunita’ li d-deċiżjoni l-iktar determinanti għall-futut tiegħu tittieħed meta jkun ta’ eta` aktar matura.      

L-aħħar punt.  Peress li l-popolazzjoni tagħna hija żgħira, u ħafna xjenzi  jistgħu jkunu speċjalizzati ħafna, hemm il-biża` li ċertu korsijiet ma jiġux organizzati minħabba n-numru żgħir ta’ studenti li jagħżluhom? 

IĊ-CHAIRPERSON:   L-Onor. Bartolo.

ONOR. EVARIST BARTOLO:  Qabel nibda bl-intervent tiegħi, nixtieq insemmi lil Miss Agatha Barbara.   Veru li l-bieraħ il-Parlament, bħala Parlament sħiħ, selmilha għax-xogħol li għamlet fil-qasam ta’ l-edukazzjoni imma naħseb li bħala kumitat dwar l-affarijiet soċjali, b’mod partikolari llum li qed niddiskutu l-edukazzjoni, tajjeb li  nselmulha wkoll f’din l-istruttura.  

Xtaqt nistaqsi diversi mistoqsijiet u forsi  wħud minnhom m’humiex fil-mansjoni tal-persuni preżenti, imma lili jinkwetawni ċerti deċiżjonijiet strateġiċi li ttieħdu li naħseb se jitfgħuna f’direzzjoni żbaljata jew ħażina.   Philip Bonanno, bir-raġun, qal li l-orjentament li jixtieq jimxi bih il-focus group tiegħu huwa li jmur lejn science and technology maqgħuda flimkien.   U l-mistoqsija tiegħi hi messux mill-ewwel ingħata dan l-indirizz fil-brief lilkom biex bħalma anke jiġri f’għadd ta’ pajjiżi oħra, kemm jista’ jkun, science and technology ikunu  marbuta flimkien.  Illum qed ngħidu know-how u know-why;  it-tnejn flimkien,  mhux biss x’taf imma anke x’tagħmel b’dak li taf. 

Jinkwetani wkoll il-fatt li jeżistu żewġ focus groups differenti, wieħed tal-primarja u ieħor tas-sekondarja.  Imbagħad, compounded ma’ din, ittieħdet id-deċiżjoni strateġika żbaljata ħafna li ma jkunx hemm focus group tal-matematika.   U jien naħseb li bħalma r-relazzjoni bejn ix-xjenza u suġġetti oħra hija importanti, daqstant ieħor huwa importanti s-suġġett tal-matematika. Meta nafu li nofs l-istudenti tagħna huma tant batuti fil-matematika – huma batuti għal ħafna raġunijiet; hemm ħafna raġunijiet kumplessi - ma nistax nimmaġina li f’ċerti areas tax-xjenza se jimxu ‘l quddiem jekk mhux se jkollna imbottatura fil-qasam tal-matematika.   Naħseb huwa żball li ma tajniex importanza lill-matematika.  

Aspett li rridu noqogħdu attenti ħafna minnu, u Prof. Vella għamel tajjeb li semmih, huwa l-ingranaġġ li se jkun hemm bżonn  bejn il-focus groups, in-nies tal-MATSEC, it​-teachers u s-subject coordinators. Jekk mhux se jkun hemm dan l-ingranaġġ sħiħ, naħseb li se niżgarraw u se niżgarraw bil-kbir.  Jien naqbel ħafna ma’ l-approach li kont qed tispjega inti, Philip, imma  hawn Malta  għandna ħabta – pero’ din ma nsibuhiex biss hawn Malta imma  anke f’pajjiżi oħra - li jkollna sillabi li jsejħulhom “mile long inch deep’’. U din lili tbeżżgħani.  Per eżempju meta jien nara lit-tifla tiegħi tistudja l-environmental studies,  nitwaħħax bis-suġġetti li trid tagħmel, affarijiet ta’ l-ambjent, l-istorja, il-ġeografija, eċċ.  GĦalija,  l-affarijiet li jridu jiġu covered huma wisq.   Huma wisq u ħafna drabi x-xjenza, kif wara kollox għedtu intom, qed tiġi mgħallma bħal kull suġġett ieħor.  It-tfal tiegħi ma jistudjawx ix-xjenza b’mod differenti milli jistudjaw ir-reliġjon.  Jistudjaw l-affarijiet bl-amment. Mhux qed jistudjaw il-metodu xjentifiku, mhux qed jiżviluppaw attitudni xjentifika.  Hemm body of knowledge li jridu jitgħallmu u ma naħsibx li jkunu qed jifhmu wisq xi jkunu qed jagħmlu. U din lili tikwetani ħafna.   Naħseb li rridu naraw kif nimbottaw u għalhekk kont qed nagħmel l-enfasi fuq is-science and technology.  Jien ngħid li rridu ntejbu t-tagħlim tax-xjenza u l-edukazzjoni xjentifika, kemm għal dawk li qed imorru tajjeb fl-eżamijiet tas-SEC, u daqstant ieħor għal dawk li mhux qed jagħmlu jew mhux qed jgħaddu mill-eżamijiet tas-SEC.   U minkejja li nisimgħu ħafna kontra l-physics, il-fatt hu li jgħaddu aktar mill-physics milli jgħaddu mill-biology jew mill-chemistry, anke mill-iskejjel sekondarji li ngħidu, u veru, li hemm failure rate tremenda.  Dawn huma affarijiet li ta’ min wieħed iżommhom f’moħħu biex ma nispiċċawx inkissru l-ftit tajjeb li għandna mingħajr ma nkunu nafu eżatt x’se ndaħħlu minflok.   

Jien naqbel ħafna mal-portfolios, pero’ daqsxejn ċiniku  meta nisma’ dawn l-affarijiet.  U ċiniku għar-raġuni li jien irrid lit-tfal tiegħi jġibu s-SEC, pero’ ma niddejjaqx li t-tfal l-oħra  jġibu l-portfolio!   X’currency se jkollu l-portfolio fid-dinja tax-xogħol? GĦaliex jekk it-tfal tiegħi se jkollhom il-vantaġġ li għaddew mis-SEC u allura għandhom iċ-ċertifikat tas-SEC, u meta se japplikaw biex imorru fil-post-sekondarju jew meta se japplikaw għal job, se jagħtu kas iċ-ċertifikati tas-SEC, u imbagħad jekk it-tifla tal-kuġina tiegħi se tmur taħdem f’lukanda jew f’xi post ieħor u se turi l-portofolio, se jgħidulha “x’inhu dan il-portfolio?”, m’huwiex fair.  Ejja ma nidħkux bit-tfal.  Ejja ma ngħidux li se noħolqu portfolio u li se nagħmlu modular approach jekk imbagħad ma jkunx ingranat fis-sistema ta’ certification tas-SEC.  Alright, se jkun hemm tfal li se jagħmlu s-single, id-double jew it-triple, u b’xi mod jew ieħor dawk se jkollhom SEC li jissarraf fid-dinja Maltija, imma jekk il-portfolio m’huwiex se jissarraf, mhux fair.  U jien ngħid li għandu jkollna paradym shift mhux biss kif jiġi mgħallem is-suġġett - u jien naqbel kompletament ma’ dak li kontu qed tgħidu - imma  anke kif jiġi eżaminat fil-livell tas-SEC.   Irid ikollna dik il-bidla.  Irridu  nċaqilqu lill-Univerista’ u lin-nies tas-SEC biex jersqu aktar lejn skill-based exams.  Dan l-aħħar mort inżur il-junior lyceum ta’ Santa Teresa u rajt studenti jagħmlu textile technology - illum m’għadniex ngħidu tailoring, needlework jew dressmaking  imma textile technology – u nħoss li huwa importanti ħafna li lit-tfal ma naqtgħulhomx qalbhom.  Allura issa, meta jiġu biex jaqbdu biċċa drapp ħalli jħituha, irridu ngħidulhom li hija textile technology u li l-iskill based component tagħha huwa biss 15%.  

Aħna qed ngħidu li waħda mill-akbar problemi li għandna fl-edukazzjoni xjentifika  hija li s-suġġett huwa abstract based,  li l-istudenti jitgħallmuh bl-amment u li m’hemmx enquiry approach u hands-on, mela ejja verament niżguraw li ċ-ċaqliqa ssir f’dak li qed tgħidu intom, jiġifieri fil-mod kif jiġu mfassla u mgħallma s-suġġetti, u mbagħad anke kif jiġu eżaminati.  Jien ngħid li waħda mir-raġunijiet għaliex għandna eluf ta’ adoloxxenti li qed joħorġulna mill-iskejjel tagħna unqualified, m’hijiex bilfors għaliex huma unqualified imma għaliex il-kwalifiċi jew is-snajja’ jew il-ħiliet li għandhom, bħalissa, m’humiex eżaminabbli. U jien li kapaċi npoġġi quddiem ktieb u nitgħallmu bl-amment fi żmien sena u meta nagħmel l-eżami ngħaddi minnu u nġib iċ-ċertifikat - pero’ jekk tpoġġini quddiem xi ħaġa li rrid nagħmel b’idejja, se neħel - kif inhi s-sistema bħalissa, tivvantaġġani.  Jien naqbel ma’ l-approach li qed tieħdu imma rridu noħduha wkoll għall-mod ta’ kif ikunu fformati l-eżamijiet u s-certification.   Jekk il-kurrikulu mhux se jagħmel dan, se nkunu fallejna.  Sinċerament  inħoss li hemm bżonn li nimxu f’dik id-direzzjoni.  

Naqbel li  kemm jista’ jkun ix-xjenza rridu nesperjenzawha fil-livell ta’ l-iskola, tkun school-based, u intom awgurajtu li jkollna ċ-ċentri, imma għallinqas, irridu nieħdu ħsieb l-uniku ċentru li għandna, dak ta’ Pembroke, mhux għaddew ix-xhur u għadu ma sar xejn!   Jekk intom daqshekk ambizjużi li jkollna iktar ċentri almenu nieħdu ħsieb il-wieħed li għandna.

L-aħħar punt u nieqaf.  Lili jgħiduli – ma nifhimx f’dan il-qasam – kemm aħna dgħajfin fil-components tal-ġeoloġija  fix-xjenza tagħna.  Illum li għandna l-earth science, dan l-aspett huwa kruċjali ħafna imma qatt ma tajnih importanza.  U  marbuta ma’ din, x’arranġamenti qed ikollna fil-PCs u fil-computer labs li għandna fl-iskejjel biex nippreparaw lill-istudenti u lill-għalliema, lill-għalliema iktar milli l-istudenti, għall-użu ta’ l-internet?  

IĊ-CHAIRPERSON:    Grazzi Onor. Bartolo. Xtaqt inżid xi ħaġa ma’ dak li qal l-Onor. Bartolo dwar l-għalliema.  Nixtieq nisma’ iktar minn għandkom dwar kif se taħdmu mat-teachers li llum jgħallmu l-physics, chemistry u biology, issa li se tidħol is-sistema ta’ modules.  Kif se tippreparaw lil dawn l-għalliema għal din is-sistema? X’koordinament se jkun hemm bejniethom meta jkunu qegħdin jgħallmu within the same team?  X’qed tippreparaw biex meta tidħol din is-sistema - jidhirli li se tidħol f’Settembru – l-għalliema jkunu ppreparati? Diġa’ bdejtu ma’ dawn l-għalliema?  X’inhuma l-preparamenti li għandkom maħsuba biex dawn l-għalliema jingranaw fil-metodu l-ġdid?  

IS-SUR PHILIP BONANNO:   Lill-NCC  issa rridu nissottomettulu pjan ta’ tliet snin u l-affarijiet li qed issemmi huma f’dan il-pjan. Aħna qed ngħidu li l-ewwel nagħmlu fażi ta’ konsultazzjoni ma’ kulħadd, jiġifieri l-kapijiet ta’ l-iskejjel, għalliema, ġenituri u studenti, biex nippruvaw inbigħulhom, biex ngħid hekk, l-ideat tagħna u imbagħad nieħdu l-feedback mingħandhom.  Dawk li huma involuti fl-edukazzjoni, fosthom l-għalliema,  għadhom wisq imbeżżgħin dwar x’se jiġri.  Hemm biża` kbira anke fost il-heads u allura  l-ewwel ma rridu nagħmlu hija li nneħħu dik il-biża` li qisu se jsir xi ħaġa ta’ barra minn hawn, u imbagħad nibdew inbigħu l-idea kif ipproponejniha hawnhekk.   Dik hija l-ewwel fażi.  

Imbagħad se nissuġġerixxu li jiġu ffurmati gruppi ta’ għalliema li jibdew jaħdmu fuq  il-modules skond it-temi diversi, liema gruppi se jkunu responsabbli li jibnu l-modules u għalhekk jien irbatt  din it-tema maċ-ċentri għaliex dawn iridu jiżviluppaw l-idea taċ-ċentru u  jibnu l-modules, dejjem, f’kuntatt ma’ l-għalliema.  Dan il-proċess se jsir f’fażijiet, pero’ l-programm  għad irridu niddiskutuh fil-grupp.  Per eżempju fażi minnu hija l-introduzzjoni tal-modules u għal din il-fażi se nieħdu sena sħiħa. Se nagħmlu sena fuq il-bini ta’ modules tal-Form I u Form III.   Mir-riċerka li saret ħarġu l-bżonn ta’ monitoring - u dan irreferejtu għalih anke intom - u dak li jgħidulu piloting.   Jiġifieri inti ma taqbadx tagħmel riforma across the board imma tagħmilha f’fażijiet.  Il-pjan tagħna hu li l-ewwel naqbdu l-modules tal-Form I u Form III, nibnuhom u nħaddmuhom.     

IĊ-CHAIRPERSON:  Jiġifieri  għandkom  ippjanat li dan il-metodu l-ġdid jibda f’Settembru u jibda fil-livell ta’ Form I?
IS-SUR PHILIP BONANNO:   Ma naħsibx li se nlaħħqu sa Settembru.

Sa Ġunju li ġej irridu nissottomettu l-pjan lil NCC, ikollna l-feedback, u nibdew bil-consultations,  jiġifieri sa Ġunju li ġej irridu nagħmlu l-fażi ta’ konsultazzjoni,   inbigħu l-idea u nirfinaw u niddeċiedu fuq it-temi u l-modules.  Naturalment, dan kollu jieħu ż-żmien, pero’ f’Settembru li ġej nibdew nagħmlu l-ewwel work groups ta’ teachers li qed insemmi  u nagħmlu sena sħiħa niffokaw u nibnu l-modules ta’ Form I u ta’ Form III ħalli sa l-aħħar tas-sena skolastika -  jien għandi draft programme b’kollox elenkat biż-żmien – jiġifieri f’Ġunju 2003, inkunu lestejna l-modules ta’ Form I u Form III.  Jekk kollox jimxi skond il-pjan, fl-in-service courses għat-teachers li jsiru f’Ġunju u Settembru, ninformawhom dwar x’se jkunu dawn il-modules.   Wara din il-fażi l-work groups jibdew jaħdmu fuq il-modules ta’ Form II u ta’ Form IV u nerġgħu nagħmlu sena sħiħa nikkonsultaw  u ninformaw lill-għalliema.  Il-MATSEC jibda jsir taħt din is-sistema f’Ġunju 2006,  pero’ sa sentejn qabel, jiġifieri f’Ġunju 2004, skond il-liġi rridu nkunu ħriġna s-sillabu u l-ispecimen papers.  L-aħħar fażi tal-proċess kollu tkun bejn Settembru 2005 u Ġunju 2006 meta jkollna l-modules tal-Form V.  

PROF. ALFRED VELLA:    Jiġifieri sa Form II, kulħadd se jkun qed jieħu erba’ lezzjonijiet fil-ġimgħa u imbagħad wara l-Form II se jkun hemm min se jkun qed jieħu sa tnax-il lezzjoni fil-ġimgħa.  GĦall-ewwel sentejn qed jiġi antiċipat li jkun hemm team li jgħallem is-suġġett, jew għalliem wieħed li jgħallem il-module fl-aspetti kollha tiegħu?  L-ewwel donnu fhimt li għall-aħħar tliet snin, a module will span, physics, chemistry and biology u  jkollok bijoloġista li jgħallem l-aspett bijologu, kimiku li jgħallem l-aspett ta’ kimika u fiżiku li jgħallem il-fiżika.  Hekk qegħdin tgħidu għall-aħħar tliet snin?  U għall-ewwel sentejn, kif se jkunu?

IS-SUR PHILIP BONANNO:   Jien naħseb li matul l-ewwel sentejn għandna nenfasizzaw il-basic ideas tal-branches differenti.  Ma nidħlux f’ħafna dettall imma ngħallmu t-temi prinċipali, pero’ għadna ma ddeċidejniex dwar dan.  Naħseb li tista` timxi wkoll b’semesters.  Fl-ewwel semester ikun hemm għalliem li jitkellem ma’ klassi fuq il-bijoloġija, fit-tieni semester jiġi għalliem ieħor jitkellem fuq il-kimika, u fit-tielet semester jiġi għalliem ieħor jitkellem fuq il-fiżika.  Jiġifieri l-aspetti differenti tax-xjenza jistgħu jingħataw minn għalliema differenti.  Naħseb li tista’ tinħadem b’dak il-mod, biss, kif għedt,  għadna ma ffinalizzajniex kif se ssir.  

B’dan il-mod, meta fil-Form III l-istudenti jiġu biex jagħżlu, diġa` jkollhom idea ta’ x’inhuma l-bijoloġija, il-kimika u l-fiżika.

ONOR. EVARIST BARTOLO: Kif qed tistennuhom li jiġu mill-primarja?  Naħseb importanti li jkun hemm koordinazzjoni ma’ tal-primarja.

IS-SUR PHILIP BONANNO:   Li huwa suġġerit huma n-narattivi, stejjer, fejn f’kull fażi dejjem jiżdied xi ħaġa.  F’kull fażi differenti jkun hemm revisiting tas-suġġett u tkabbar l-informazzjoni.  Bażikament, dawn l-ideat iridu jibdew mill-primarja u allura jrid isir xogħol importanti  ta’ coordination bejna u bejn il-grupp tal-primarja.

IĊ-CHAIRPERSON:   U qiegħda ssir koordinazzjoni?

IS-SUR PHILIP BONANNO:  S’issa għadna ma ltqajniex, imma l-għan hu li niltaqgħu u nitkellmu.   

IĊ-CHAIRPERSON:   Mela filli qed ngħidu li rridu nagħtu an overall view tas-suġġett billi ndaħħlu l-aspett ta’ physics, chemistry u biology, u filli qed ngħidu li fl-ewwel term ikun hemm it-teacher li tkun speċjalizzat fil-biology, fit-tieni term it-teacher li tkun speċjalizzat fil-chemistry u fit-tielet term  it-teacher li tkun speċjalizzat fil-physics.  B’dan il-mod ma nkunux qed nerġgħu nagħmlu compartmentalisation of the topic u allura ma nkunux qed inwasslu r-relevanza li rridu ngħaddu lit-tfal, ċioe’, li kull ħaġa tista’ tħares lejha mil-lat ta’ biology, physics u chemistry?   Per eżempju din it-tazza ilma nista’ nħares lejha mil-lat bijoloġiku għaliex l-ilma se jnaddafli l-intern, nista’ nħares lejha  mil-lat ta’ chemistry għaliex fiha l-minerali u nista’ nħares lejha wkoll mil-lat ta’ physics.   
IS-SUR PHILIP BONANNO:   Għandna żewġ għażliet.

IĊ-CHAIRPERSON:  Naf li tista’ toħloqlok problema anke meta tiġi għas-setting ta’ timetable,  pero’ at the end of the day ……

DR. PAUL PACE:  Oriġinarjament, il-proposta kienet li tieħu tema integrata u tiżvolġiha throughout. Jiġifieri t-tliet temi jiġu addressed minn teacher wieħed, imma minħabba raġunijiet prattiċi, din is-sistema ma tistax tinħadem, jew inkella tista’ tinħadem imma wara proċess twil ħafna ta’ retraining.  Bażikament,  trid tbiddel l-istruttura tal-kurrikulu, allura aħna qegħdin ngħidu:  Ejja naraw x’diġa’ hemm u x’jista’ jaħdem.  Fil-preżent, għall-ewwel sentejn tas-sekondarja għandna teachers li qegħdin jgħallmu dak li qed ngħidulu integrated science, fejn is-suġġett qed jiġi mgħallem minn għalliem wieħed.  Issa kemm qed jintlaqat il-core areas, hija storja oħra pero’ kif qal Philip, din għadna ma ddiskutejnihiex.  L-idea hija li tibda b’temi integrati, jiġifieri, mingħajr distinzjonijiet bejn physics, chemistry u biology.  Meta mbagħad tiġi għal Forms III, IV u V, minħabba problemi ta’ organizzar ta’ timetable, ta’ retraining, eċċ., il-kurrikulu jrid jiġi b’tali mod li jakkomoda dawn il-pożizzjonijiet.  Allura meta tara  modular curricula, tibda tidentifika modules li jkunu biology-based, jew chemistry-based, jew physics-based, u aħna qegħdin ngħidu li jkun hemm dik it-tip ta' struttura.  Ovvjament se jkun hemm an overriding framework li qed jara kollox b’mod sħiħ, pero’ għall-ħteġijiet prattiċi, dawn ikollhom it-teacher tal-physics, it-teacher tal-chemistry u t​-teacher tal-biology.  It-tagħlim se jsir b’mod ħolistiku pero’ faċilment se tkun tista’ terġa’ tpoġġih lura, biex ngħid hekk, within the domain of a particular science.   Ma nafx iniex qed nispjega ruħi sew imma  dan huwa l-ħsieb.  

Qed ngħidu li hemm żewġ modi kif tiżgura li l-istudenti jirċievu a holistic body of knowledge.   Wieħed minnhom huwa dak li aħna mxejna għalih fil-bidu, dak li jkun ħolistiku -  pero’ minħabba raġunijiet prattiċi, għalissa, ma jaħdimx – u l-mod l-ieħor huwa dak tal-modular science.  Iż-żewġ modi jagħtu l-istess body of knowledge, l-istess body of experiences, pero’ t-tieni mod ikun qed jingħata minn persuni differenti; ikun qed jingħata minn teacher tal-biology, teacher tal-physics u teacher tal-chemistry.  

IĊ-CHAIRPERSON:  Minħabba dawn l-aspetti loġistiċi u minħabba l-fatt  li din trid tinħadem on a long term basis, qed isir koordinament mal-Fakulta’ ta’ l-Edukazzjoni biex tinbidel l-attitudni  ta’ l-ispecialisation tas-suġġett u allura jkollna għalliema li jkunu jistgħu jilqgħu għal dawn il-bżonnijiet?

DR. PAUL PACE:  Ta’ min jgħid li qabel ma twieldet l-idea tal-coordinated science, mit-tmien units ta’ metodoloġija li kienu qegħdin jieħdu l-istudenti tagħna - m’iniex qed ngħodd l-optionals li jistgħu jagħżlu -  ħamsa minnhom kienu fuq issues ta’ science education, ma kenux biology jew  chemistry jew physics.  Minn tmien units, tlieta biss iffokaw fuq l-ispecialised sciences u mil-lat ta'  kontenut, minħabba n-natura tal-kurrikulu, kien hemm exposure għal xjenza partikolari.   

Fil-kors il-ġdid qegħdin niżguraw li dawk li se jispeċjalizzaw f’żewġ sciences partikolari, per eżempju fil-chemistry u l-physics, ikollhom ukoll ftit bijoloġija u dawk li se jispeċjalizzaw fil-chemistry u l-biology, jkollhom ftit physics.  B’dan il-mod ikollhom taste tas-suġġett. Naturalment,  f’dak il-livell ma tistax tidħol fl-istess dettall tax-xjenzi l-oħra, pero’ jkollhom ftit kontenut. U hawnhekk  tajjeb insemmi li għandna diskrepanza fir-requirements tal-PSE li jitolbu li l-istudenti li se jgħallmu l​-integrated science, irid ikollhom exposure tat-tliet xjenzi f’livell avvanzat.   Ma jistax ikun li din ir-requirement tibqa’.  Din id-diskrepanza trid tiġi addressed.  

Fil-kors il-ġdid qed noffru wkoll żewġ credits fil-coordinated science.  Bażikament, dan jidħol fuq il-metodoloġija speċjalizzata ta’ kif is-science irid jiġi approached b’mod ħolistiku, b’mod sħiħ u b’mod tematiku.  

IĊ-CHAIRPERSON:  Jiġifieri l-metodoloġija, mhux il-kontentut. 

DR. PAUL PACE:   Hekk hu. Il-Fakulta’ ta’ l-Edukazzjoni qed tindirizzaha b’dan il-mod. Għadna ma sfurnajna lil ħadd b’din il-combination għax il-kors qiegħed fit-tielet sena. 
IS-SUR PHILIP BONANNO:  Pero’ jien xorta nħoss li l-focus group għandu jagħmel ċertu rakkmandazzjonijiet uffiċjali lill-fakulta’.  

Aħna qed naraw kif it-teacher training se jiġi orjentat skond l-esperjenza li se nibnu maż-żmien.  

IĊ-CHAIRPERSON:   Il-Professur Vella.

PROF. ALFRED VELLA:   Nappella lill-focus group biex ma jinsiex li waħda mill-klijenti importanti tiegħu, jekk mhux l-iktar waħda importanti, hija l-Fakulta’ tax-Xjenza.  Dak li se tagħmlu intom, se jkollu effett dirett u immedjat fuq il-kwalita’ tax-xogħol tagħna fil-fakulta’.  Ma rridux ninsew li mhux biss edukaturi huma involuti fix-xjenza, anzi, prinċipalment, huma x-xjenzati li qegħdin involuti fix-xjenza.  Sfortunatament donnu hawn impressjoni li fil-qasam tax-xjenza, il-movers huma l-edukaturi.  Ara fil-każ tal-mediċina, m’huwiex hekk u lanqas m’huwa hekk fil-każ ta’ l-ekonomija u fil-każ tal-business. Dan il-kliem qed ngħidu b’naqra rabja għaliex sfortunatament,  fix-xena lokali kien hemm perijodu fejn il-Fakulta’ tax-Xjenza ma baqgħetx aktar u  sal-lum għad għandna r-riperkussjonijiet ta’ dak il-mument storiku.  Il-fakultajiet tax-xjenza u ta’ l-arti ġew lura imma qisna għadna ma ndunajniex.  Il-Fakulta’ tax-Xjenza hija l-post fejn issir ix-xjenza f’Malta.  Ma ssir la fil-Fakulta’ ta’ l-Edukazzjoni, la fil-Fakulta’ tal-Mediċina u lanqas fil-Fakulta’ ta’ l-Inġinerija, imma ssir fil-Fakulta’ tax-Xjenza.  I need to break a lance in favour ta’ din l-imbierka fakulta’ li donnu intom - u qed ngħid “intom” għaliex il-bieraħ anke l-Ministru stess donnu nesa li hemm il-Fakulta’ tax-Xjenza – insejtu.  Qed nitkellmu fuq ix-xejnza u t-teknoloġija u li l-bżonn li nsaħħu l-bażi tax-xjenza fil-Fakulta’ ta’ l-Inġinerija, eċċ, imma ma rridux ninsew li l-Fakulta’ tax-Xjenza hija l-bażi tax-xjenza f’Malta.

ONOR. JEAN PIERRE FARRUGIA:   Inti qed tgħid li l-Fakulta’ tax-Xjenza huwa l-post fejn issir ix-xjenza f’Malta.  Tista’ tfisser dan li qed tgħid?

PROF. ALFRED VELLA: Ħalli nsemmi eżempji ta’ proġetti li qed tagħmel il-Fakulta’ tax-Xjenza, proġetti li nistgħu nsejħulhom xjentifiċi u mhux ta’ mediċina jew ta’ farmiċija.   Per eżempju, il-bijoloġija fl-area marittima ta’ Malta, applikazzjonijiet ta’ microwave fil-mediċina, studji fuq kif ċerti reazzjonijiet organiċi jistgħu jsiru b’interazzjoni mad-dawl, studju kimiku ta’ l-ambjent.  Jekk hawn pubblikazzjonijiet fuq aspetti ambjentali kimiċi  f’Malta, dawn ħerġin mid-dipartiment tiegħi.  Dan mhux qed ngħidu bi ftaħir imma mid-dipartiment tiegħi ħerġin paper wara paper wara paper.  Dawn il-papers ma jiġux pubblikati fuq il-gazzetti lokali  għaliex aħna ma nippubblikawx fuq il-gazzetti imma fuq il-ġurnali internazzjonali tax-xjenza.  Fil-Fakulta’ tax-Xjenza qed issir ix-xjenza. 

ONOR. JEAN PIERRE FARRUGIA:   Dawn il-papers huma aċċessibbli fuq l-internet?

PROF. ALFRED VELLA:    Hemm ġurnali li ssibhom b’xejn fuq l-internet  imma ġeneralment, trid tixtrihom.   

Bid-degrees tagħna inti tista’ tidħol f’livelli ogħla u tagħmel riċerka, jiġifieri bil-first degree, bil-B.Sc. (Hons.),  tista’ tmur il-Ġermanja, l-Amerka jew l-Ingilterra biex tapprofondixxi u tippubblika, imma ….  U hawnhekk għandna l-problema li m’għandniex dritt fuq il-kelma “science”.  Kulħadd jużaha fejn irid, B.Sc. in Nursing, B.Sc. in this u B.Sc. in that.  Qisu kulħadd sar xjenzat.   Fir-realta’, ġieli jiġu biex jagħmlu masters fix-xjenza studenti li ħadu l-B.Sc. f’dawn l-oqsma, u ngħidulhom li m’humiex kwalifikati biżżejjed.  Ħafna drabi, l-istudenti li jidħlu għal dawn il-korsijiet lanqas ikunu jafuha din, isiru jafuha meta jiġu biex japplikaw iktar tard.  Mingħalihom li se jieħdu kors tax-xjenza mentri ma jkun  veru xejn.   Qed jieħdu kors ta’ xi ħaġa para  mediċina, per eżempju. Jien ġejt għal dan id-dibattitu out of concern li l-unika xjenza li qegħdin nagħmlu fl-Universita’ kienet se tiġi pperikolata għaliex ma kienx hemm konsultazzjoni ma’ dan l-organu.

ONOR. JEAN PIERRE FARRUGIA:   Ma tinkwetax li meta tħares lura ssib li l-poplu Malti huwa injorant f’dan il-kamp?  Ovvjament inti tixtieq li jkun hawn iktar esperti, imma jien li nixtieq huwa li kulħadd ikun jaf ftit xjenza.  

PROF. ALFRED VELLA:   Assolutament.  Infatti l-ewwel għalhekk għedt li ninkwieta jekk nara ħafna studenti jieħdu s-single option għaliex nixtieq li għallinqas ikollhom tmien lezzjonijiet ta’ xjenza fil-ġimgħa.  I certainly share your concern u concern oħra li jien għandi, hija li jekk inħares lura nara li  meta dħalt jien fl-Universita’, kien hemm xi 700 student u kienu joħorġu xi ħmistax jew għoxrin gradwat fix-xjenza fis-sena, waqt li llum, minkejja li fl-Universita’ hemm 7,000 student, in-numru ta’ studenti li qed joħorġu gradwati fix-xjenza ma żdiedx bl-istess rata.  Mhux qed ikollna 200 gradwat fix-xjenza.  Illum, in-numru ta’ gradwati qisu rdoppja minn dak li kien fi żmienni.  

IĊ-CHAIRPERSON:   Pero’ llum żdiedu wkoll l-options.  Fiż-żmien li qed issemmi inti, kien hemm limited options.
PROF. ALFRED VELLA:   Naturalment.  

DR.  PAUL PACE:   Minn riċerka li għamilna fuq the state of science education in Malta, ħareġ li vera li l-għadd ta’ B.Sc. students naqas, imma meta tqis il-ftuħ li hemm ta’ korsijiet oħra li huma xjentifiċi,  courses that cover a science area, korsijiet fejn għandek xjenza li hija applikata, tara li n-numru ta’ studenti li qegħdin jidħlu f’dawn il-fakultajiet xjentifiċi - ma nafx x’naqbad ngħidilhom; fakultajiet with a science base - huwa kbir ħafna u qiegħed dejjem jikber.    

PROF. ALFRED VELLA:   Huwa ovvju li dejjem jikber imma jekk tħares lejn il-kwalita’ ta’ l-istudenti li jmorru f’dawn il-korsijiet, f’ġieh il-Bambin,  Pawl,  ejja ngħiduha, m’hijiex kwalita’ li biha se tmur tagħmel masters fix-xjenza f’Oxford jew f’Cambridge.  

IĊ-CHAIRPERSON:   Dawn huma areas differenti. 

PROF. ALFRED VELLA:   Daħħalna ħafna nies fl-Universita’ imma m’humiex …..   (Interruzzjonijiet) 

IĊ-CHAIRPERSON:   Ma nidħlux fil-mertu ta’ x’inhu kwalita’ u x’inhu kwantita’ ….

PROF. ALFRED VELLA:  Imma importanti li nżommuha f’moħħna.

IĊ-CHAIRPERSON:  Pero’ rridu nżommu f’moħħna wkoll li llum il-ġurnata għandek bżonnijiet differenti li jridu jiġu indirizzati.   Għandek studenti who opt for a pure science degree – biex ngħidulha hekk, il-B.Sc. l-antika li ovvjament hija applikata b’mod modern – u għandek oħrajn li jagħżlu suġġetti oħra.  Għandek areas oħra li jenħtieġu wkoll li jkollhom il-kwalifika tagħhom u  mingħajr ma nnaqsu l-mertu ta’ kors minn ieħor, hemm korsijiet differenti biex jindirizzaw bżonnijiet differenti u japplikaw għal nies differenti. 

PROF. ALFRED VELLA:   Ċertament.

IĊ-CHAIRPERSON:   Wara li smajna dak li kellhom x'jgħidulna Mr Bonanno u Dr. Pace u wara dak li konna smajna fil-laqgħa meta ttrattajna dan is-suġġett, jidher li ż-żewġ naħat qarbu ħafna lejn xulxin.  Mill-kummenti tagħkom qed nara li qribtu ħafna lejn xulxin u jidher li issa, is-sitwazzjoni hija pjuttost aċċettabbli għaż-żewġ naħat u tista’ tikkejterja għall-bżonnijiet ta’ pajjiżna, kemm għall-istudenti mil-lat ta’ x’għandhom bżonn biex l-affarijiet ikunu iktar relevanti għall-ħajjithom u kemm għall-ħteġijiet xjentifiċi ta’ pajjiżna.  Naturalment, kulħadd jixtieq li jkun hemm iktar tfal li  jieħdu track two milli track one, pero’ rridu nżommu saqajna ma’ l-art u niftakru li hemm tfal li ma jifilħux għal aktar minn track one. 

Ma nixtieqx nerġa’ niftaħ id-diskussjoni, pero’ fil-fażi post-sekondarju, jiġifieri l-bridging bejn is-sekondarja u l-Universita’, is-sitwazzjoni se tibqa’ kif inhi llum jew ix-xogħol li qed tagħmlu fil-livell sekondarju se jiġi estiż għas-Sixth Form? Meta niġu għall-Intermediate u l-“A” levels, se nibqgħu narawhom bħala tliet suġġetti separati, jew estenzjoni tas-sistema li qed tipproponu?

ONOR. EVARIST BARTOLO:   Skużani ftit.  Aħna qed niddiskutu l-kurrikulu li jkopri l-eta’ ta’ bejn it-tlieta u s-16-il sena ….

IĊ-CHAIRPERSON:   Għandek raġun.

ONOR. EVARIST BARTOLO:   Hawnhekk kellna ż-żewġ protagonisti prinċipali tal-primarja u tas-sekondarja u ma dħalniex fil-fond u naħseb li nkunu qed nispostjaw kompletament il-focus u l-aġenda tagħna jekk immorru fuq il-qasam post-sekondarju.  Ħalli niddiskutha, u hija kruċjali li niddiskutuha, pero` kif diġa’ għedt, jien inkwetat ħafna x’se jiġri fil-primarja biex imbagħad nibnu fuq is-sekondarja.  U naħseb li għadna lanqas weġibniha dik il-mistoqsija.   Jien qed nifhem li bil-proposta tagħkom, il-ħin li hemm bħalissa dedikat għall-edukazzjoni tax-xjenza fil-livell sekondarju, se jibqa’,  imma fil-livell primarju, mil-liema suġġett se nirbħu ħin biex nibdew nagħtu informazzjoni xjentifika?  Mir-reliġjon, mill-istudji soċjali, mill-Ingliż, mill-Malti, mill-matematika, mil-liema suġġett? Importanti li nistaqsu din il-mistoqsija u li jkollna tweġiba għaliha  għaliex inkella se nibqgħu niktbu biss il-karti u nuru x-xewqat sbieħ  imma jekk mhux se nirbħu ħin ġdid fil-primarja …   Naf li m’hijiex fair li nistaqsi din il-mistoqsija lilkom imma żgur li din hija issue li rridu nindirizzawha.  Jekk ma nidħlux f’dan l-aspett, anke intom se tkunu qed titilqu minn platform differenti għaliex kieku jkollkom moħħkom mistrieħ li mill-eta’ ta’ ħamsa sa 10 jew 11-il sena ….

IĊ-CHAIRPERSON:   Skużawni li qajjimt il-livell post-sekondarju imma  peress li konna qed nitkellmu fuq il-livell sekondarju u l-livell universitarju,  f’moħħi ġieni l-livell post-sekondarju li jiġi bejn dawn iż-żewġ livelli. 

IS-SUR PHILIP BONANNO:  Fil-fatt, x’se jiġri qabel is-sekondarja u x’se jiġri wara s-sekondarja,  hija concern tagħna t-tnejn.  Il-focus group twaqqaf f’Diċembru li għadda allura għad ma kellniex biżżejjed żmien biex niddiskutu flimkien u nippruvaw  noħolqu konsensus  fuq xi ħaġa qabel ma niltaqgħu ma’ l-entitajiet konċernati.  Hemm bżonn ħafna li niltaqgħu mal-focus group tal-primarja u se nitolbu li s-science jidħol bilfors  għaliex dak huwa forma ta’ literacy li jrid jinbeda minn kmieni.  Dak li se nibnu fil-Form 1 se jkollu r-requisites tiegħu. 

Għad hemm ħafna xogħol xi jsir, per eżempju, kif is-single award, id-double award u t-triple award se jiġu interpretati mill-Junior College u mill-iskejjel l-oħra.  Żgur li l-MCAST u l-Junior College iridu jaċċettaw l-awards.   Dawn huwa affarijiet li rridu nitkellmu dwarhom magħhom. Jien inħoss li hemm bżonn ta’ reshuffle kbira fis-sistema ta’ l-Intermediate għaliex l-Intermediate sar just a slightly diluted form ta’ l-advanced level, bl-istess approach.  Dawn huma studenti who consentualise things differently, allura kif tista’ tagħtihom l-analisi tax-xjenza bl-istess mod?  Dawn huma kollha problemi li għad iridu jiġu tackled. 

Aspett importanti li rridu naraw jikkonċerna s-syllabus board.  Jien kemm-il darba kont fuq syllabus board u mort bi proposti, imma fl-aħħar dejjem jingħad li kollox se jibqa’ kif kien.   Jekk se jitħallew wisq science people, bilfors li se jagħmlu ħafna enfasi ….  Ħafna rapporti jgħidu li "less is more".   Hemm għalfejn ikollna daqshekk topics fis-syllabus tal-bijoloġija? Din is-sena qed ngħallem il-first year students ta’ l-“A” level biology u għandna  spectrum ta’ topics li jridu jiġu covered.   Nista’ ngħidilkom li l-istudenti ċċasati bl-ammont ta’ materjal li m’għandnix ċans nispjegalhom.  Għalija, huwa aktar importanti li tagħmilhom SEC u tagħtihom il-ġist tas-suġġett milli tagħmel broad spectrum of topics.   Fl-opinjoni tiegħi, mhux vera li qed tagħti l-orjentament lejn is-suġġett.  Mhux bilfors trid tgħallem  b’sillabu estensiv, imma li tidħol profondament f’topics li jkunu mnaqsa horizontally biex tagħti iktar ċans għal assimilazzjoni.   Għad hemm ħafna xogħol xi jsir fejn jidħlu bordijiet, settjar ta’ sillabi u eżamijiet tal-MATSEC.    Irridu naħsbu sew fuq dawn l-affarijiet kollha. 

IĊ-CHAIRPERSON:   Is-Sur Mizzi jidher li jixtieq jgħid xi ħaġa. 

IS-SUR CHARLES MIZZI (Direttur Ġenerali, Diviżjoni ta’ l-Edukazzjoni):     Mhux se nitkellem fuq ix-xjenza fil-ftit ħin li għandi imma jidher li l-institutional memory tagħna qiegħda tonqos. M’aħniex napprofittaw mill-memorja ta’ dak li għaddejna minnu meta seħħew bidliet fl-istituzzjonijiet tagħna.  Hemm bżonn li nitgħallmu mill-esperjenza li kellna u se niġbed tliet eżempji.

Għaxar snin ilu kienu jeżistu b’mod separat is-suġġetti ta’ l-accounts, commerce u economics waqt li llum għandna l-business studies li jiġbor kollox,  pero` llum qegħdin f’sitwazzjoni fejn l-iskejjel statali għandhom il-business studies waqt li l-iskejjel l-oħra baqgħu għaddejjin bl-accounts, commerce u economics bħala suġġetti separati.  Nispera li din is-sistema ma tirrepetix ruħha.  Oqogħdu  attenti biex ma nerġgħux noħolqu diskrepanza.

Niġi għat-tieni eżempju li rrid insemmi u nieħu bħala eżempju l-matematika li huwa s-suġġett tiegħi.  Meta jien kont ngħallem il-maths, darba konna nagħmlu l-aritmetika, darb’oħra l-alġebra u darb’oħra l-ġometrija.  Imbagħad imxejna għall-ischool mathematics project li llum ħadd m’għadu jsemmih, li l-għan tiegħu kien li t-tfal jesperjenzaw il-maths, imma meta konna qed ngħallmu l-ischool mathematics project,  spiċċajna biex it-tfal kienu qed joħorġu innumerati.   Minkejja li konna qegħdin naħlu ħafna ħin u enerġija biex infehmu l-equation, it-tfal spiċċaw ma jafux isolvu equation ta’ l-alġebra.   U kienet bil-memorja istituzzjonali li kelli li bħala chairman tal-maths fil-MATSEC Board ġieni ċ-ċans li ma nkomplux  iktar bl-ischool mathematics project imma nibdew bil-one new mathematics type.  Ma nafx x’ġara f’dawn l-aħħar erba’ snin għaliex m’għadnix involut bl-istess mod.   Jekk l-esperjenza ma tħalli l-ebda forma ta’ outcome, jista’ jkollna  diffikulta’.  Noqogħdu attenti.  

Aktar kmieni l-Onor. Bartolo semma l-istudji ambjentali.  Fis-sistema tagħna kellna sitwazzjoni fejn kull ġimgħa l-istudenti jkollhom  lezzjoni tal-ġografija, lezzjoni tal-Maltese history u lezzjoni tas-social studies, pero’ barra dawn  il-lezzjonijiet, wieħed seta’ japprofondixxi billi jieħu suġġett wieħed għalih waħdu.  U niftakar li meta kont fil-MATSEC board għedna għaliex din l-area tal-curriculum is uncertified?   Kont jien li sħaqt biex jibda jkollna eżami.  F’moħħna kellna li tkun a thematic approach u li xi darba jkun hemm sillabu b’karta ta’ l-eżami li tiġbor it-tliet aspetti flimkien taħt forma tematika, imma minkejja li għaddew ma nafx kemm-il sena, dan il-ħsieb ma mmaterjalizzax.   

Semmejt dawn it-tliet eżempji għaliex huma esperjenzi li għaddejna minnhom u naħseb li f’dan il-proġett għandhom portata.  

IĊ-CHAIRPERSON:   Nirringrazzjak Sur Mizzi.   Naħseb li għal-lum se jkollna nieqfu hawnhekk.  Nixtieq nirringrazzjakom tal-ħidma li għamiltu mill-aħħar darba li ltqajna sal-lum.  Rajna żviluppi li setgħu jseħħu permezz tal-ħidma tagħkom, pero`  nassigurakom li l-ħidma tagħkom  għadha qed tibda għaliex għad baqgħalkom ħafna iktar xi tterqu.  Jien nawgura lilek, Sur Bonanno, kif ukoll lil min qed imexxi l-focus group tas-science fil-primarja biex kemm jista’ jkun taħdmu flimkien ħalli almenu, bejn l-eta’ ta’ ħamsa u 16-il sena, ikollna xi ħaġa tassew integrata. Grazzi ħafna u l-lejl it-tajjeb lil kulħadd.  

